Ioseba Eceolaza Latorre jaunak galdera egin du hauteskunde sindikalen prozesuak informatizatzeari buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2009ko otsailaren 9ko 7. Nafarroako Parlamentuko Aldizkari Ofizialean.

Iruñean, 2009ko martxoaren 2an

Lehendakaria: Elena Torres Miranda

ERANTZUNA

Nafarroa Bai parlamentu-taldeko foru parlamentari Ioseba Eceolaza Latorre jaunak galdera egin du hauteskunde sindikalen informatizazioari buruz (PES-028/09). Hona hemen Berrikuntza, Enpresa eta Enplegu kontseilariaren erantzuna:

Egindako galderak bi saihets ditu:

A) Barrura begira (Lan Zuzendaritza Nagusiaren Hauteskunde Sindikalen Erregistroa), prozesu administratiboa erabat informatizaturik dago 1991. urtetik, eta ondorengo urteetan hobekuntzak sartu dira.

B) Kanpora begira (interesdunen harremanak Administrazioarekin eta alderantziz), egoera honakoa da:

– Gaur egun, hauteskunde-espedientea osatzen duten dokumentuak Hauteskunde Sindikalen Erregistroan aurkezten dira, materialki eta fisikoki.

– Une honetan, dokumentu horiek, irailaren 9ko 1844/1994 Errege Dekretuko (Hauteskunde Sindikalen Erregistroa) bigarren xedapen gehigarriaren arabera derrigorrez erabili beharrekoak direnak, ez daude eskuragarri Departamentuaren webgunean, horietako batzuk paper autokopiagarrikoak baitira, baina berehala jarriko dira.

Apirilaren 4ko 11/2007 Foru Legeak, Nafarroako Foru Komunitatearen Administrazioan Administrazio Elektronikoa ezartzekoak, eta modernizazio-planak xedatutakoaren arabera, Administrazio Elektronikoa ezartzeko plana proiektu-fasean dago.

Bestalde, Erregistroko Bulego Publikoak erregistroko datu guztiak ematen dizkie, telematikoki, horiek eskatzen dituzten sindikatuei, eta, zehazkiago, hilean behin Nafarroako hauteskunde sindikaletan emaitzarik onenak lortu dituzten lau sindikatuei.

Iruñean, 2009ko otsailaren 25ean

Berrikuntza, Enpresa eta Enplegu kontseilaria: José María Roig Aldasoro

